Dag 44 – In Jesus is ons deel van ŉ nuwe volk

In Galasiërs 3:28 staan die volgende: “Daar is nie meer Jood of Griek nie, daar is nie meer slaaf of vryman nie, daar is nie meer man en vrou nie; want julle is almal een in Christus Jesus.” (Ou Afrikaanse Vertaling)

Dit is eintlik hartseer dat ons as Christene so gewoond geraak het aan sekere wonderlike Bybelse waarhede dat ons dit op ŉ manier vir mekaar sê sonder om mooi na te dink oor wat ons eintlik vir mekaar sê.

Een van hierdie dinge is om vir mekaar te sê dat ons as gelowige volgelinge van Jesus deel geword het van die “volk van God”.

Die brief Galasiërs was die eerste brief van Paulus in die Nuwe Testament en die eerste Nuwe Testamentiese boek wat geskryf is. Agt jaar later het hy ook die brief Romeine geskryf. 

In hierdie twee briewe raak Paulus temas aan waaroor hy in albei hierdie briewe iets skryf. Een hiervan is oor die eenheid tussen Jesus en Sy Liggaam, die Ekklesia. Kom ons luister wat hy onder andere hieroor geskryf het.

In Galasiërs 4:6 en 7 staan die volgende: “En omdat ons sy kinders is, het God die Gees van sy Seun in ons harte gestuur, en in ons roep Hy uit: ‘Abba!’ Dit beteken: Vader! Jy is dus nie meer ŉ slaaf nie; jy is nou ŉ kind van God. En omdat jy sy kind is, het God jou ook sy erfgenaam gemaak.”

In Rom. 8:15 tot 17 staan die volgende: “Die Gees wat aan julle gegee is, maak julle nie tot slawe nie en laat julle nie weer in vrees lewe nie; nee, julle het die Gees ontvang wat julle tot kinders van God maak en wat ons tot God laat roep: "Abba! Dit beteken Vader. Hierdie Gees getuig saam met ons gees dat ons kinders van God is. En omdat ons kinders is, is ons ook erfgename. Ons is erfgename van God, erfgename saam met Christus. Aangesien ons deel het aan sy lyding, sal ons ook deel hê aan sy heerlikheid.”

As ŉ mens mooi lees wat hier staan, ontdek jy die wonderlikste waarhede in hierdie twee gedeeltes. Let bv. op dat in Galasiërs is dit die Gees van God wat skreeu: “Abba, Vader”, terwyl dit in Romeine weer ons is wat skreeu: “Abba, Vader”.

Hoe kan dit wees?

Dit is alleenlik moontlik omdat ons in die diepste van ons wese, in ons gees, die Gees van God het wat in ons woon.

Verder word God se Gees ook in gedeeltes soos Rom. 8:9 “Gees van Christus” genoem. Met ander woorde, dit is dus eintlik Jesus wat in ons woon deur Sy Gees, wat self na Sy en ons Vader roep.

Daarom sê 1 Kor. 6:7: “Maar wie hom met die Here verenig, is geestelik een met Hom.”

Omdat Jesus, Sy Gees en Sy lewe in my en jou as volgelinge van Jesus woon en is, het ons verander. Ons is nou nie meer net gewone aardse wesens nie. Ons het nou letterlik deel geword van God se nuwe aardse familie wat letterlik ŉ nuwe mense-spesie op aarde is.

Luister wat sê Gal. 6:15 hieroor: “Of ŉ mens besny is of nie, is nie van belang nie, maar dat jy ŉ nuwe mens is.” 2 Kor. 5:17 beskryf dit so in die Ou Afrikaanse Vertaling: “Daarom, as iemand in Christus is, is hy ŉ nuwe skepsel; die ou dinge het verbygegaan, kyk, dit het alles nuut geword.”

“Ons” is nou dit! Saam met mekaar, as gelowige volgelinge van Jesus, is ons nie meer net bv. Afrikaners of Suid-Afrikaners nie, ons is nou “volk van God”, in elke sin van die woord!

Ons is nou “volk van God” wat net vir ŉ kort tydjie, tydelik, hier op planeet Aarde woon.

Dag 45 – Die uitdrukking “in Jesus”

In Rom. 8:29 staan die volgende: “Dié wat Hy lank tevore verkies het, het Hy ook bestem om gelykvormig te wees aan die beeld van sy Seun, sodat sy Seun baie broers kan hê van wie Hy die Eerste is.”

Omdat dit waar is, staan die volgende in Heb. 2:10 tot 11 die volgende: “God, ter wille van wie alles bestaan en deur wie alles ontstaan het, wou baie as sy kinders tot heerlikheid lei. En daarom was dit reg dat Hy hulle Leidsman tot die verlossing deur lyding heen tot volmaaktheid sou bring. Hy wat heilig maak, sowel as die mense wat geheilig word, is almal uit een Vader. Om hierdie rede is Jesus nie skaam om hulle sy broers te noem nie.”

Daardie oomblik wat ons tot bekering kom, word ons deur die wedergeboorte in elke sin van die woord “kinders van God”, “seuns” en dogters van God.

Daardie oomblik deel ons in hierdie unieke verhouding met God as Vader wat Jesus Christus as “Sy Seun” gehad het.

In Mat. 11:27 maak Jesus ŉ baie “vreemde” opmerking. Hy sê daar die volgende: “My Vader het alles aan My toevertrou, en niemand ken die Seun nie, behalwe die Vader; en ook ken niemand die Vader nie, behalwe die Seun en elkeen aan wie die Seun Hom wil bekend maak.”

In die lig van alles wat ons hierbo vir mekaar gesê het, is dit nie meer vir ons so “vreemd” nie. Ek en jy kan nou God, net soos Jesus, “Vader” noem, omdat ons nou deur God se genade in Christus deur die nuwe “ewige lewe” wat ons in Christus ontvang het, deel in hierdie unieke verhouding met God as Sy ware “seuns” en “dogters” in Christus Jesus.

Een van Paulus se gunstelingfrases was juis hierdie frase “in Christus”.

Hy gebruik dit nie minder as 164 keer in die Nuwe Testament nie. So sê Paulus dat elke Christen of volgeling van Christus met sy of haar bekering en wedergeboorte, as’t ware “in Christus” en “in Sy Liggaam” gesit is. (Kyk bv. Ef. 1:4-6 en 1 Kor. 1:30).

Daarom, soos wat Christus Jesus die objek was van God se allesoorweldigende liefde, so is ons ook nou objekte van Sy allesoorweldigende liefde.

Hoor wat sê Ef. 1:6 in die verband: “Daarom moet ons God prys vir sy wonderlike genade wat Hy in die Geliefde vrylik aan ons geskenk het.”

Jesus Christus is God se “Geliefde Seun”. So is ons ook nou God se “geliefdes”. Daarom beskryf Paulus nie minder as 30 keer die volgelinge van Jesus as “geliefdes” nie.

Hoor hoe sê Jesus self dit daar in Joh. 17:23: “Ek in hulle en U in My, sodat hulle volkome een kan wees, sodat die wêreld kan weet dat U My gestuur het en hulle liefhet net soos U My liefhet.”

Kan ek vir jou ŉ persoonlike vraag vra?

Twyfel jy soms aan die feit of God jou werklik liefhet?

Vra dan jouself af of God die Vader Jesus Christus liefhet.

Natuurlik is die antwoord altyd “ja”.

Onthou dan dat jy en Jesus Christus nou op geen manier geskei kan word nie. Jy is “in Christus” en het so deel van Christus en deel van Sy Liggaam op aarde geword.

Dink ŉ bietjie hieroor na.

Dit is waarom die Here vir jou sê dat alles wat Jesus sŉ is, nou ook joune is. Dit is deel van jou erfenis in Christus Jesus.

Dag 46 – Bedien mekaar in liefde met die waarheid 

Paulus sê dat ons opdrag teenoor mekaar in die Ekklesia of Kerk van Jesus is om mekaar die heeltyd te bedien met “waarheid”.

In Ef. 4:15 in die NKJV staan dit so: “...speaking the truth in love...”

Ongelukkig word hierdie teks in sommige Christengemeenskappe (en selfs deur sommige Christenleiers) so gebruik asof dit vir hulle die reg gee om oor die geringste oortreding en verskil van mening hard en hartloos op te tree teenoor sekere medegelowiges om hulle te betig en te tug.

Dit is nie die gees en hart van hierdie woord in Ef. 4:15 nie. Hierdie vers moet in konteks gelees word. Kom ek haal vir jou die vers in konteks aan van vers 11 af tot vers 16 uit die NAV: “En dít is die "gawes" wat Hy "gegee het": apostels, profete, evangeliste, en herders en leraars. Sy doel daarmee was om die gelowiges toe te rus vir hulle diens en vir die opbou van die liggaam van Christus.

So sal ons uiteindelik almal kom tot die werklike eenheid in ons geloof en in ons kennis van die Seun van God. Dan sal ons, sy kerk, soos ŉ volgroeide mens wees, so volmaak en volwasse soos Christus. Dan sal ons nie meer kinders wees nie; ons sal nie meer soos golwe op en af en heen en weer geslinger word deur elke wind van dwaalleer as vals leraars ons met hulle slinksheid en listigheid op dwaalweë wil wegvoer nie.

Nee, ons sal in liefde by die waarheid bly en so in alle opsigte groei na Christus toe. Hy is immers die hoof, en uit Hom groei die hele liggaam. Die verskillende liggaamsdele pas by mekaar en vorm saam ŉ eenheid. Elkeen van hulle vervul sy funksie, en so bou die liggaam homself op in liefde.”

In die breër konteks van Ef. 1 tot 3 sê Paulus ons bediening teenoor mekaar in die gemeente is om mekaar te herinner aan ons wonderlike posisie in Christus Jesus.

Of soos ek dit stel: ons moet mekaar gedurig herinner aan alles wat in die “pakkie” was toe ons Jesus Christus as Verlosser en Here aangeneem het.

Dit is immers hierdie waarhede wat, soos Ef. 4:14 en 15 sê, ons beskerm teen allerlei dwalinge waarmee mense ons probeer verlei.

Dink ŉ bietjie hieroor na. Soos wat ek en jy ons posisie “in Christus” beter verstaan en werklik glo, hoe moeiliker sal die vyand dit regkry om ons met dwaalleringe te verwar of “skuldig” of “veroordeel” te laat voel. 

Soos Rom. 8:1 tereg sê: “Daar is dus nou geen veroordeling vir dié wat in Christus Jesus is nie.”

Daarom kan Rom. 8:31 tot 39 die volgende jubelend oor my en jou sê: 

“Wat is nou ons gevolgtrekking oor al hierdie dinge? Dít: God is vír ons, wie kan dan teen ons wees?

Hy het sy eie Seun nie gespaar nie, maar Hom oorgelewer om ons almal te red. Sal Hy ons dan nie al die ander dinge saam met Hom uit genade skenk nie?

Wie kan die uitverkorenes van God aankla? God self spreek hulle vry.

Wie kan ons veroordeel? Christus Jesus het gesterf, maar meer as dit: Hy is uit die dood opgewek, Hy sit aan die regterhand van God, Hy pleit vir ons.

Wie kan ons van die liefde van Christus skei? Lyding of benoudheid of vervolging, honger of naaktheid, gevaar of swaard?

Daar staan immers geskrywe: ‘Dit is oor U dat die dood ons dag vir dag bedreig, dat ons soos slagskape behandel word.’

Hiervan is ek oortuig: geen dood of lewe of engele of magte of teenswoordige of toekomstige dinge of kragte of hoogte of diepte of enigiets anders in die skepping kan ons van die liefde van God skei nie, die liefde wat daar is in Christus Jesus ons Here. Maar in al hierdie dinge is ons meer as oorwinnaars deur Hom wat vir ons liefhet.” 

Natuurlik gee dit nou nie vir ons ŉ “lisensie” om aan te hou sondig nie.

Inteendeel. 

 As ek en jy werklik verstaan wie ons “in Christus” is en wat ons is, kan ons nie sommer sondig nie. Dan verstaan ons immers dat Jesus se lewe, Sy Gees en ja, Hyself, in ons woon.

As ons nou sonde doen, is dit ek wat doelbewus kies om te sondig. Dit is ek wat kies om uit my vlees en ou natuur eerder op te tree as om die Heilige Gees in my, toe te laat om die volle beheer oor my optrede ook in hierdie situasie te kan hê.

En as ek dit doen, weet ek immers dit gaan nag wees as ek dit doen!

Dag 47 – Belewe die Lewe van Christus  

Hoeveel keer hoor ons nie hoe Christene dinge vir mekaar dinge soos die volgende sê nie: “Dalk sal ek dit eendag regkry om ŉ Christen soos jy te wees.” Of: “Ek sukkel so om ŉ beter Christen te wees.”

So asof Christen-wees elke dag iets is wat ons “hard aan moet werk” asof alles “van ons afhang”.

Dink ŉ mens ŉ bietjie hieroor na, is dit gou duidelik dat sulke mense eintlik nie die hart van die evangelie en die geheim van ŉ Christelike lewe werklik verstaan nie. Hulle verstaan eintlik nie die waarhede waaroor ons die afgelope paar kere gesels het nie. Daarom glo hulle steeds dat hulle Christen-wees en hulle lewe as Christen van hulle eie vermoëns om “goeie Christene” te kan wees, afhang.

Die oomblik wat ek en jy besef wat alles in die “pakkie” was wat ons in geloof gevat het toe ons Christen geword het, verander alles. Daardie oomblik verskuif ons fokus van alles wat “ons” moet wees en moet doen, na alles wat ons nou reeds “in Christus Jesus” het, is en in die toekoms beslis gaan hê.

Dit is dan wat ons dinge soos die volgende besef:

· Die Christelike lewe wat in my en jou nou aan die werk is, is eintlik die Gees van God wat die “lewe van Jesus” meer en meer “aan die werk” sit en meer en meer my lewe “laat beheer”.

· As ek lief het, of vrede beleef, of vreugde beleef, of geduldig is, is dit eintlik maar net die vrug van die werking van God se Gees in my lewe wat ek beleef as ek Hom toelaat om my lewe te beheer.

· As ek leer om die dinge te bid wat God se Gees hier binne-in my my aansê om voor te bid, is dit eintlik Jesus Christus self wat in en deur my bid (Rom. 8:26,27,34).

· As ons mekaar bemoedig of vermaan, is dit eintlik maar net Jesus Christus self wat deur ons mekaar bemoedig en vermaan (2 Kor. 5:20).

· As ons mekaar liefhet, is dit eintlik maar net Jesus Christus self wat deur Sy Gees se werk in ons mense om ons liefhet (Fil. 1:8).

· Ons swaarkry as Christene is alles deel van Christus se “lyding” nou in my (2 Kor. 4:10-11; Kol. 1:24; Fil. 3:10).

· Ons is as’t ware “dood” en “begrawe” en hoef en “kan” eintlik nie meer te sondig nie, omdat Christus in ons “dood is” vir sonde (Rom. 6:2-6; 2 Kor. 4:10; 5:14).

· Op dieselfde manier deel ons ook in die begrafnis, opstanding, hemelvaart en heerlikheid van Jesus Christus waar Hy nou aan die regterhand van die Vader in die hemele sit (Rom. 6; Ef. 1:20-21; 2:6; Rom. 8:30).

Onthou jy wat ek laas vir jou gesê het: in die “pakkie” wat ons in geloof gevat het toe ons Jesus “aangeneem het”, is dat God as’t ware met ons ŉ ruiltransaksie aangegaan het “in Christus”. 

Hy het ons verlede, hede en toekoms by ons gevat en in ruil daarvoor vir ons die verlede, hede en toekoms van Christus teruggegee.

Hy het dus ons “ou lewe” by ons gevat – waarvoor ons net die “ewige dood” as straf verdien – en vir ons “die lewe en dit in oorvloed” in Jesus teruggegee!

Ek wil voorstel dat jy ŉ bietjie tyd sal maak om ŉ bietjie na te dink oor alles wat in hierdie proses joune geword het “in Christus”. 

Mag God se Gees jou weer opgewonde maak hieroor sodat jy iets van die “joy” kan verstaan wat die Christene daar in die vroeg-Christelike gemeentes in die begin gekenmerk het. Soveel so dat die wêreld om hulle verstom na hulle gestaan en kyk het. Want menslik gesproke was daar soveel swaar en tekort in hulle lewens, en tog was daar hierdie onverstaanbare, onophoudelike “joy”.

Dag 48 – Een met Christus  

Een van die gemeentes onder die vroeg-Christelike gemeentes tussen die jare 32 n.C. en 70 n.C. wat die meeste probleme gehad het, was die gemeente in Korinte.

Luister maar net na hierdie lysie van dinge waarmee hulle geworstel het:

· Daar was verdeeldheid onder die lidmate

· Groepe gelowiges het die heeltyd onderlinge gevegte gehad as gevolg die feit dat hulle mekaar jaloers niks gegun het nie

· Daar was ŉ gemeente-broer wat met sy skoonma as man en vrou saamgeleef het

· Broers in Christus het mekaar oor alles en nog wat hof toe gesleep

· Sommige broers het by prostitute gaan kuier en ŉ immorele lewe geleef

· Armes is tydens die liefdesmaaltye van die gemeente sonder die nodige respek en liefde behandel.

En so kan ŉ mens aangaan.

Wat was Paulus se Gees-geïnspireerde oplossing vir al hierdie dinge? Moes hulle net “harder probeer” om beter Christene te word? Of was daar iets anders wat hulle moes doen, of met hulle gedoen word, wat die probleme sou kon oplos?

God se Geesgeïnspireerde oplossing het egter net op een ding neergekom: hierdie mense moes weer ontdek wie hulle in Christus Jesus was. Ja, dat hulle deel was van ŉ nuwe mense-spesie in Christus Jesus.

Luister hoe sê Paulus, onder die inspirasie van God se Gees, dit in 1 Kor.1:2 tot 7a: “Aan die gemeente van God in Korinte, wat Hy vir Hom in Christus Jesus afgesonder en geroep het om aan Hom te behoort, en verder aan almal, waar hulle ook al mag wees, wat die Naam aanroep van Jesus Christus, hulle Here en ons Here.

Genade en vrede vir julle van God ons Vader en die Here Jesus Christus!

Ek dank my God altyd oor julle vir die genade wat Hy in Christus Jesus aan julle geskenk het, want in Hom het God julle in alles ryklik geseën, veral in die gawes van woord en kennis. Die boodskap van Christus is onder julle so goed gevestig dat dit julle nie aan ŉ enkele genadegawe ontbreek nie.”

Dit is hoe Paulus hierdie brief aan hierdie gelowiges begin. Hy begin deur vir hulle te sê hoe hulle uit die hemel lyk; hoe God hulle “in Christus Jesus” sien.

Hulle is “heiliges in Christus”.

Hulle moes dus weer ontdek wat hulle posisie in Christus Jesus is. Hulle was immers onlosmaaklik deel van Christus Jesus. As die Vader na hulle kyk, sien Hy Jesus.

Daarom, as daar dan verdeeldheid onder hulle was, was dit omdat hulle nie mooi verstaan wie hulle “in Christus” was nie. 

Verdeeldheid onder mekaar as Christene is soos om van jou eie liggaam se ledemate een vir een, stukkie vir stukkie, te probeer afsny!

Om hulle te help om hierdie ding regtig te verstaan, gaan Paulus verder en gebruik hy ŉ ander metafoor om dit te verduidelik. Luister hoe sê hy dit:

“Ons is medewerkers in diens van God, en julle is die saailand van God. Julle is ook die gebou van God… Weet julle nie dat julle die tempel van God is en dat die Gees van God in julle woon nie? As iemand die tempel van God beskadig, sal God hom straf, want die tempel van God is heilig, en die tempel is julle.” (1 Kor. 3:9,16-17)

“Weet julle nie dat julle liggaam deel is van Christus nie? Sal ek nou ŉ deel van Christus neem en dit ŉ deel van ŉ ontugtige vrou maak? Beslis nie!

Of weet julle nie dat iemand wat met ŉ ontugtige vrou omgang het, liggaamlik een met haar is nie? God sê immers: ‘Die twee sal een word.’

Maar wie hom met die Here verenig, is geestelik een met Hom.” (1 Kor. 6:15-17)

As Christene is ons dus nie net dissipels of volgelinge van Jesus Christus nie. Ons is nie net Christengelowiges nie. Ons is letterlik dele of ledemate van Christus se Liggaam op aarde. Regtig. En Hy is die Kop of Hoof van hierdie Liggaam. Regtig.

Ons moet begryp dat Paulus nie hier een of ander Christelike dogma aan ons probeer oordra nie. Dit wat hy hier vir ons onder die inspirasie van God se Gees uitspel, is werklik so.

Daarom kan hy in 1 Kor. 8:12 die volgende sê: “Deur so teen die broers te sondig en ŉ las op hulle swak gewetens te lê, sondig julle teen Christus.”

Omdat ons “in Christus” deel geword het van God se nuwe gesin op aarde, is ons familie en broers en susters van mekaar. Daarom noem Paulus Christengelowiges nie minder as 38 keer “broers” nie!

Dag 49 – Om Christus op ŉ nuwe manier te ken  

In 2 Kor. 5:16 tot 17 staan hierdie merkwaardige ding: “Ons beoordeel dus van nou af niemand meer volgens menslike maatstaf nie. Al het ons Christus vroeër volgens menslike maatstaf beoordeel, nou beoordeel ons Hom nie meer so nie.

Iemand wat aan Christus behoort, is ŉ nuwe mens. Die oue is verby, die nuwe het gekom.”

Paulus, en heelwaarskynlik die meeste Christene in Korinte, het nooit vir Jesus Christus tydens Sy aardse lewe in lewende lywe ontmoet of geken nie.

Die Christus wat Paulus daar op die Damaskuspad ontmoet het, en waarmee hy en elke Christengelowige daagliks ŉ intieme liefdesverhouding gehad het, was die opgestane Here Jesus.

Maar Paulus het ook iets anders verstaan. Hy het verstaan dat die opgestane Here Jesus Christus nou ook op ŉ nuwe anderse manier elke dag tussen ons as gelowiges teenwoordig was deur die werking van Sy Gees. 

Hy is elke dag hier tussen ons aanwesig deur Sy Liggaam, deur die ander gelowiges om jou en my.

Ja, Hy praat selfs deur hulle met my en jou. Hy het ons lief deur hulle en bedien ons deur hulle.

Daarom staan daar in 1 Kor. 12: 4 tot 7 die volgende: “Daar is ŉ verskeidenheid van genadegawes, maar dit is dieselfde Gees wat dit gee; daar is ŉ verskeidenheid van bedieninge, maar dit is dieselfde Here wat die opdrag gee; daar is ŉ verskeidenheid van kragtige werkinge, maar dit is dieselfde God wat alles in almal tot stand bring. Aan elkeen afsonderlik word ŉ werking van die Gees gegee tot voordeel van almal.”

Daarom kan ek en jy nie werklik Christen wees en Christen-wees belewe sonder die ander Christengelowiges rondom ons nie. Hoe ek hulle behandel, is letterlik hoe ek Christus Jesus behandel!

Ek weet nie van jou nie, maar dit gee my genoeg stof tot nadenke!

Omdat die Christene daar in Korinte dit vergeet het, was dit vir hulle so maklik om teen mekaar te sondig. 

Daarom moes hulle weer ontdek dat hulle daar vir mekaar moet wees. Hulle was immers nou deel van die Liggaam van Jesus wat Jesus deur die werking van die Gees wou gebruik om mekaar en ander te bedien.

Paulus gaan daarom voort om uit te spel hoe dit dan deur die werking van die verskillende gawes gebeur wat God aan elkeen van ons gegee het.

“Aan die een word deur die Gees die gawe gegee om ŉ woord van wysheid te praat, aan ŉ ander ŉ woord van kennis deur dieselfde Gees; aan die een geloof deur dieselfde Gees, aan ŉ ander genadegawes van gesondmaking deur die één Gees.

Aan die een gee Hy die krag om wonders te doen, aan ŉ ander die gawe om te profeteer, en aan nog ŉ ander die gawe om tussen die geeste te onderskei. Aan nog een gee Hy die gawe om ongewone tale of klanke te gebruik en aan ŉ ander om dit uit te lê.

Maar al hierdie dinge is die werk van een en dieselfde Gees, wat aan elkeen afsonderlik ŉ gawe uitdeel soos Hy wil.

Net soos die liggaam ŉ eenheid is en baie lede het, en soos al die lede saam, al is hulle baie, een liggaam vorm, so is dit ook met die liggaam van Christus.

Omdat ons almal een liggaam geword het, is ons almal met die een Gees gedoop, of ons nou Jood of Griek is, slaaf of vry. Ons is almal van die een Gees deurdrenk.” (1 Kor. 12:8-13)

Vir my as tipiese Westerling, wat maar baie individualisties en rasioneel oor dinge dink, is hierdie Bybelse prentjie dat “ons almal een liggaam geword het...” wat “... almal van die een Gees deurdrenk ...” iets wat ek werklik stukkie vir stukkie moet aan kou.

Dit is immers nie hoe ons gewoonlik oor die Kerk van Jesus en die gemeente dink nie.

Daarom wil ek jou uitdaag om so ŉ bietjie hieraan te kou. Jy gaan, soos ek, tot jou verbasing dalk nuwe dimensies hierin ontdek wat jy nie verwag het nie.

Dag 50 – ŉ Derde groep mense  

1 Kor. 10:32 bevat ŉ monumentale Bybelse waarheid as daar staan: “Moenie aanstoot gee nie, nie aan Jode of aan Grieke of aan die gemeente van God nie.”

Voor Christus Jesus se koms na hierdie wêreld as ŉ mens, het die hele wêreld vir die Jood net uit twee groepe mense bestaan: Jode en heidene.

Nou kom Paulus in hierdie vers en sê dat met die koms van Christus Jesus, en na alles wat Hy gedoen het, het daar ŉ derde groep bygekom, naamlik die Ekklesia of Kerk van Jesus Christus.

Om die rede het die Christene van die tweede eeu hulleself ŉ derde “ras” of “nuwe menslike ras” genoem.

Hulle het verstaan dat hulle “in Christus” nie meer in die eerste plek Jood of mense uit die heiden-volke was nie. Hulle was nou ŉ nuwe spesie: Jesus Christus se Liggaam op aarde. En hierdie Liggaam van Jesus was nou die restourasie van die oorspronklike plan en beeld van God wat Hy met die eerste skepping hier geskep het.

In hierdie “nuwe beeld” gaan dit nie meer daaroor of jy ŉ Jood of uit ŉ ander nie-Joodse volk oorspronklik kom nie. Dit gaan ook nie daaroor of jy ŉ man, of ŉ vrou, of ŉ slaaf of vry was nie. (Gal. 3:28)

ŉ Nuwe nie-rassige gemeenskap is geskep waar al hierdie lyne wat normaalweg soveel spanning veroorsaak as dit oorbeklemtoon word, skielik stippellyne word wat nie meer mense in hierdie nuwe gemeenskap hoef te verdeel nie. 

Nou is die enigste verskil tussen mense in hierdie nuwe gemeenskap die verskillende gawes van die Gees wat deur elkeen van ons opereer en vloei (kyk 1 Kor. 12 en Rom. 12).

Die Kerk van die Here Jesus, soos dit in elke dorp of stad lokaal teenwoordig is en opereer -  maar ook soos dit wêreldwyd teenwoordig is en opereer – is nou deel van die een Liggaam van Jesus in elke dorp of stad wêreldwyd.

Deur God se mense in elke dorp of stad bedien Jesus nou self daardie dorp of stad se mense. Deur Sy mense daar kan Jesus die mense in daardie gemeenskap liefhê of bedien.

 Dit is ook hoe elkeen van ons, as God se mense, gaan beleef hoe Jesus as die opgestane Here, ook ons gaan liefhê, bedien en selfs met ons praat. 

As ek en jy dit verstaan, gaan daar skielik ŉ nuwe verstaansdimensie oop rondom die bekende woorde van Jesus daar in Hand. 1:8. Hy het immers toe gesê dat ons deur die krag van die Gees “Sy getuies” gaan word daar waar ons lokaal woon, maar ook wyer, dwarsoor die wêreld.

In die mate wat ons beskikbaar gaan wees as Liggaam van Jesus in mekaar en ander se lewens, in daardie mate gaan die “onsigbare” maar lewende opgestane Here Jesus Christus Homself lewende vertoon aan mense.

Ef. 3:10 en 11 gaan selfs ŉ tree verder as daar staan: “Maar nou het God die ryke verskeidenheid van sy wysheid deur die kerk bekend laat word aan elke mag en gesag in die hemelruim, soos Hy Hom van ewigheid af al voorgeneem het om dit deur Christus Jesus, ons Here, tot uitvoering te bring.”

Deur ons teenwoordigheid en aksies as die Liggaam van Jesus daar waar ons mekaar en ander deur die gawes van die Gees bedien, gaan selfs die onsigbare demoniese magte beleef dat Christus Jesus opgestaan het as die Oorwinnaar oor alle magte en dat Hy alleen die Here en die Koning is.

Dag 51 – ŉ Nuwe spesie   

Kolossense en Efesiërs is soos vinkel en koljander. Die een is soos die ander in die Nuwe Testament. Veral in hulle weergalose tekening van Jesus Christus.

Soos FF Bruce sê: die tema van Kolossense is Christus Jesus as die Hoof van Sy Liggaam terwyl die tema van Efesiërs weer is: die Liggaam van Jesus Christus op aarde.

Luister na Kol. 3:11: “Hier is dit nie van belang of iemand Griek of Jood is nie, besny of nie besny nie, andertalig, onbeskaaf, slaaf of vry nie. Hier is Christus alles en in almal.”

In beide hierdie briefies teken God vir ons deur die inspirasie van Sy Gees hoe wonderlik die ekklesia of Kerk van Christus vir Hom is.

In die proses wys Hy vir ons iets meer waarom die ekklesia werklik ŉ nuwe mense-spesie op aarde is. In een opsig is ons letterlik die “familie van God” en in dieselfde asem is ons ook die “Liggaam van Christus” op aarde.

Ef. 1:22-23 sê dit so: “Ja, aan Hom het God alles onderwerp, Hom bo alles verhef en Hom aangestel as hoof van die kerk. Die kerk is sy liggaam, die volheid van Hom wat alles in almal vervul.”

In Kol. 1:18 staan die volgende: “Hy is die hoof van die liggaam, van die kerk. Hy is die oorsprong daarvan, Hy is die Eerste, die Een wat uit die dood opgestaan het, sodat Hy die eerste plek in die heelal inneem.”

Volgens hierdie gedeeltes is die Kerk “die volheid van Christus”, in die sin dat dit as’ t ware Jesus Christus “voltooi”, soos wat jou liggaam jou kop of hoof “voltooi”.

Daarom kan die “Hoof” en die “Liggaam” van Jesus nie geskei word nie. Hulle is onlosmaaklik een en deel in dieselfde lewe en Gees.

Die “Liggaam” het die “Hoof” nodig om Lewe, voeding en rigting daaraan te gee.

Die Hoof weer, op Sy beurt, het die Liggaam nodig om uitdrukking daaraan (aan Hom) te gee.

As Westerlinge het ons iets van hierdie korporatiewe prentjie van die Kerk en van Christen-wees langs die pad verloor. Daarom, as ons in die Nuwe Testament lees dat ons “lig” en “sout” moet wees, dink ons onmiddellik dat elkeen van ons, individueel as Christene, dit moet wees. Maar ons mis dat dit hier gaan oor die Liggaam van Jesus in ŉ korporatiewe sin wat in hierdie wêreld mense om hulle kan bedien en verander soos wat sout en lig dit doen.

Ons moet weer ontdek dat die Christelike lewe nie net gaan oor my en jou as individue nie. Dat dit ook oor “ons” gaan. Ons is immers saam “Kerk” of ekklesia.

“Kerk” het vir ons ŉ gebou of ŉ spesifieke gemeente geword waar ek bedien en toegerus word as Christengelowige. Terwyl “Kerk” in Bybelse sin ten minste al die Christengelowiges in ŉ bepaalde dorp, stad of omgewing insluit.

As ons as Christelike gemeenskap maar weer kan leer watter krag en dinamiek daar is in die gedeelde lewe van Christus waaraan ons almal deel het! Dat die Christelike lewe oor “ons” gaan. Dit is wat “Kerk” of ekklesia, en om deel van die Liggaam van Jesus te wees, werklik beteken.

Dag 52 – Jesus Christus staan sentraal   

In Kol. 1:18 staan die volgende: “Hy is die hoof van die liggaam, van die kerk. Hy is die oorsprong daarvan, Hy is die Eerste, die Een wat uit die dood opgestaan het, sodat Hy die eerste plek in die heelal inneem.”

Dit is God die Vader se hart dat alles net oor Jesus Christus sal gaan. Dat die belangrikste kenmerk van ons lewe en alles waarmee ons as Christene besig is, sal wees dat alles net oor Jesus Christus sal gaan. Dat Hy die Hart en Middelpunt en Fokus van alles sal wees.

Om dit te illustreer, luister na hierdie storie (en dit is net ŉ storie ter illustrasie van die punt wat ek besig is om te maak):

Elke jaar kom Maria, die Heilige Gees en die Bybel vir ŉ dag byeen en huil saam. Terwyl hulle so sit en huil, sê Maria: “Ek het net geboorte aan Hom geskenk. Ek was net die Ma en Moeder wat die menslike instrument was sodat Hy gebore kon word op aarde. Maar wat doen die mense? Hulle begin my aanbid en steel so die Seun se eer oor wie dit eintlik gaan!”

Dan begin die Heilige Gees praat: “Ek het nie gekom om met mense oor Myself te praat nie. Ek het nie gekom sodat mense op My of My gawes moet fokus nie. Ek het gekom om heeltyd net die kollig op Hom te hou. Om Hom groot te maak en Hom te verheerlik. Maar nou maak baie mense asof My werk sentraal staan en fokus daarop!”

Dan sê die Bybel: “Ek het gekom om die skerm te wees om mense Hom te wys en oor Hom te getuig. Sodat mense Hom sal leer ken. Maar nou maak baie mense amper van my ŉ god. Party van hulle wil nie eers op my bladsye skryf of strepe trek nie!”

Die punt wat ek met die storie wil maak, is die volgende: 

Wanneer ŉ groep gelowiges Jesus sentraal laat staan en Hom die hart van alles laat wees, sal dit reflekteer in hulle saam-wees; hulle gesels en kuier onder mekaar; die bediening wat plaasvind; die liedere wat gesing word; ja, en natuurlik in hulle hele lewe 24 uur van elke dag, 7 dae ŉ week.

In hoeveel gemeentes draai dinge nie rondom ŉ sekere klompie kerklike leerstukke of ŉ klompie teologie of selfs rondom ŉ bepaalde prediker of charismatiese persoonlikheid of bediening nie.

Dit is vir my en jou so belangrik om onsself net weer daaraan te herinner dat die herkenbare eienskap van ons as nuwe mense-spesie in Christus moet wees dat alles oor Jesus Christus en Hom as Persoon sal gaan.

Ja, dat as ons bymekaar is, sy dit in ŉ klein byeenkoms, soos in ŉ huis of restaurant, of in ŉ groter byeenkoms, soos in ŉ erediens of leringsgeleentheid, of selfs waar ons besig is met ŉ uitreik- of liefdesdiensprojek van die een of ander aard, dat alles, alles net oor Jesus Christus sal gaan. Dat almal betrokke sal weet en doelbewus daarop sal fokus dat die kollig op Jesus Christus moet wees. Dit moet oor Hom gaan. Mense moet van Hom bewus word. Dat Hyself daar is. Dat Hy daar is om self mense te bedien en met hulle te praat. 

Maar ook dat Hy daar is om bedien te word. Sy dit deur ons lof of ons aanbidding, of ons liefde en verwondering. 

Maar ons moet ook onthou dat Hy daar is in ŉ deel van Sy Liggaam. Om Self mense deur ons hande en ons mond te bedien. Om daar tussen ons, deur ons, wonders te doen en mense te verander en heel te maak.

Dag 53 – Jesus Christus is die Hoof   

Vandag wil ek jou net weer herinner: God is totaal in beheer. Sy wil is wet. Hy is ons Bron van lewe. Nie ŉ mens nie. Nie ŉ leier nie. Christus en Hy alleen.

Hoor hoe bely Paulus dit onder die inspirasie van God se Gees dar in Ef. 1:22 en 23: “Ja, aan Hom het God alles onderwerp, Hom bo alles verhef en Hom aangestel as hoof van die kerk. Die kerk is sy liggaam, die volheid van Hom wat alles in almal vervul.”

En in Kol. 1:18 bely hy dit so: “Hy is die hoof van die liggaam, van die kerk. Hy is die oorsprong daarvan, Hy is die Eerste, die Een wat uit die dood opgestaan het, sodat Hy die eerste plek in die heelal inneem.”

As ons werklik verstaan wat dit beteken dat Christus Jesus die Hoof is, begin ons iets verstaan wat “koninkryk van God” werklik beteken. En hoekom “koninkryk van God” en “Kerk van Jesus-wees” onlosmaaklik aan mekaar verbind en van mekaar afhanklik is.

“Koninkryk van God” beteken doodgewoon God regeer daar as die Koning. Met ander woorde, God die Vader het Jesus Christus aangestel om daar ons Here en Koning te wees.

“Kerk-wees” is Bybels niks anders as mense in wie se lewens Jesus Christus Verlosser, maar ook Koning en Here is nie. Hy is totaal in beheer in hulle lewens en Hy is die Een wat die opdragte in elke deel van hulle lewens gee.

Dink ŉ mens ŉ bietjie verder hieroor beteken dit dat die ekklesia of Kerk van Jesus in werklikheid die uitdrukking of prentjie vir die res van die wêreld rondom hulle moet wees van hoe lyk en klink dit waar Jesus Christus die Koning is.

Daar tussen hulle geniet hulle Sy lewe. Daar is dit hulle vreugde om Hom heeltyd op die troon te laat sit en dit prakties uit te leef waar hulle ookal is en in wat hulle ookal doen. En as resultaat, as dit waar is, geniet hulle reeds in die hier en nou iets van die vreugde en die seën van die toekoms wat oppad is (luister maar na verse soos Rom. 14:17 en Heb. 6:5 in die verband).

Natuurlik het “koninkryk van God” twee kante: ŉ alreeds kant, en ŉ “nie nou al nie”-kant. Lees maar gedeeltes soos Mat. 11:11-12; 12:28 en Mat. 7:21; 8:11-12; en 13:41-43 in die verband.

In kort kom dit daarop neer dat die koninkryk van God reeds hier tussen ons aan die gebeur is, ŉ werklikheid is, maar aan die ander kant is daar ook ŉ deel daarvan wat nog oppad is en wat nog nie gebeur het nie.

Ek weet daar is Christene wat wag vir ŉ werklike Vredesryk waar Christus werklik die enigste werklike Koning op aarde sal wees. Na my oordeel is die “vredesryk” in die Bybel ŉ profetiese simbool en gaan die Koninkryk van God nooit voor die finale koms van Christus ander politieke ordes en regerings omvergooi nie. Dit is eerder ŉ geestelike werklikheid en golf wat die lewens van mense en gemeenskappe op ŉ baie dieper vlak radikaal begin verander.

Dit is soos saad wat geplant word. Natuurlik maak die grond en die grondgehalte waarin dit geplant word, saak. Soms groei dit stadig, half onsigbaar vir ons gewone oë. Maar op ŉ dag gaan almal dit sien, wanneer Christus Jesus finaal kom met Sy wederkoms.

Tot dan is dit bykans misterieus en moet jy mooi kyk om dit rondom jou raak te sien. Tot dan gaan individue en groepe individue in die ekklesia van Jesus beleef hoe Christus deur Sy verlossingswerk en vergifnis ŉ nuwe ongekende allesomvattende vrede in hulle lewens en tussen hulle kom skep het wat nooit voorheen daar was nie.
Dag 54 – Vertel mekaar van die Koninkryk

Om oor die Koninkryk van God te praat, vorm ŉ baie sentrale deel van Paulus se prediking en boodskap in al die briewe wat hy onder die inspirasie van God se Gees geskryf het. Luister maar net na die volgende gedeeltes om dit te hoor.

Hand. 14:21-22, waar daar staan: “Paulus en Barnabas het die evangelie ook in Derbe verkondig, en baie mense het daar gelowig geword. Daarna het hulle na Listra, Ikonium en Antiogië toe teruggegaan. Hulle het die gelowiges geestelik versterk en hulle aangespoor om getrou te bly in die geloof. ‘Ons sal eers deur baie verdrukking moet gaan voordat ons in die koninkryk van God kom,’ het hulle gesê.”

Hand. 19:8: “Paulus het drie maande lank met vrymoedigheid in die sinagoge geredeneer oor die koninkryk van God en die mense daarvan probeer oortuig.”

Hand. 28:23,30-31: “Hulle het toe ‘n datum met hom afgespreek, en op daardie dag het daar nog meer mense na die plek toe gekom waar hy gebly het. Van vroeg die môre tot laat die aand het Paulus die koninkryk van God vir hulle verduidelik en hulle uit die wet van Moses en uit die profete probeer oortuig van Jesus... Paulus het ‘n volle twee jaar lank in die huis gebly wat hy gehuur het, en hy het almal ontvang wat hom kom besoek het. Hy het die koninkryk van God verkondig en die mense alles oor die Here Jesus Christus geleer. Dit het hy gedoen met die grootste vrymoedigheid en sonder enige verhindering.”

Ook in sy briewe het hy hieroor geskryf. Luister net na hierdie gedeeltes.

Gal. 5:19-21: “Die praktyke van die sondige natuur is algemeen bekend: onsedelikheid, onreinheid, losbandigheid, afgodsdiens, towery, vyandskap, haat, naywer, woede, rusies, verdeeldheid, skeuring, afguns, dronkenskap, uitspattigheid en al dergelike dinge. Ek waarsku julle soos ek julle al vroeër gewaarsku het: Wie hom aan sulke dinge skuldig maak, sal nie die koninkryk van God as erfenis verkry nie.”

1 Tess. 2:12: “... het ons julle elkeen bemoedig en aangespoor en dit op die hart gedruk om tot eer van God te lewe, Hy wat julle roep om in sy koninkryk in te gaan en so aan sy heerlikheid deel te hê.”

2 Tess. 1:5: “Dit alles is ‘n bewys van die regverdige oordeel van God, naamlik dat Hy julle geskik geag het vir sy koninkryk, waarvoor julle nou ook ly.”

1 Kor. 4:20: “Die koninkryk van God is immers nie ‘n saak van praatjies nie, maar van krag.”

Paulus het verstaan dat om te bely dat Jesus Christus “Here” in ons lewens is, is om te bely Hy is dié Koning in jou lewe. 

En ŉ koning het ŉ “koninkryk” nodig as hy koning wil wees.

Daarom was dit vir Paulus een en dieselfde ding om as hy oor die evangelie van Jesus, en Sy koms, dood en opstanding met die mense gepraat het, om ook met hulle oor Jesus se Koning-wees en “koninkryk” te praat.
Die res van die Bybel is duidelik hieroor. Sedert Adam se val was planeet aarde onder die beheer en heerskappy van Satan (luister maar na gedeeltes soos Mat. 4:8-9; Joh. 12:31 en 1 Joh. 5:19).

Jesus Christus het juis as die Laaste Adam gekom om die aarde terug te vat en dit weer onder God se heerskappy te stel (Gen. 1:21-28; 1 Kor. 15:45 en Heb. 2:14).

Die vroeg-Christelike gemeentes het dit verstaan en daarom aan Chrisuts as die Here en Hoof die beheer en heerskappy nie net in hulle elkeen se individuele lewens te gee nie, maar ook dié op planeet aarde aan Hom te gee as die Koning van alle konings. 

Paulus het dit ook verstaan dat daar waar mense Christus as Hoof en Here erken, gaan die koninkryk van God en die hart van God gebeur. 

Daarom gaan dit die ding wees wat hierdie gefragmenteerde samelewing van ons gaan versoen met God en ook met mekaar.

Die prentjie hiervan, waar dit in die eerste plek moet realiseer, in soverre dat mense rondom ons kan sien wat dit dan alles sou impliseer, is in die Kerk of ekklesia van Jesus. Daar moet die wêreld sien hoe lyk dit as en waar dit gebeur.

Wat ŉ uitdaging! Wat ŉ roeping!

Dag 55 – ŉ Nuwe mens

God se plan van die begin af was om hierdie “nuwe mens” te skape.

In Ef. 2:15 en 16 verduidelik God se Gees dit so deur die skrywe van Paulus aan die gelowiges: “ Die wet van Moses met al sy gebooie en bepalings het Hy opgehef, en deur vrede te maak, het Hy in Homself dié twee, Jode en nie-Jode, tot een nuwe mensheid verenig. Deur sy dood aan die kruis het Hy ‘n einde gemaak aan die vyandskap en dié twee met God versoen en tot een liggaam verenig.”

Hoor jy dit in die woorde: “een nuwe mensheid” en “een liggaam”?

Ons hoor hoe Paulus sê: God het in Christus iets nuuts kom doen, iets anders as ooit vantevore. Met nuwe kwaliteite en nuwe eienskappe.

Kom ons lees ŉ bietjie hoe hy dan voortgaan om hierdie nuwe mens te beskrywe:

Kol. 3:10 en 11- “... en leef nou die lewe van die nuwe mens, wat al hoe meer vernuwe word na die beeld van sy Skepper en tot die volle kennis van God. Hier is dit nie van belang of iemand Griek of Jood is nie, besny of nie besny nie, andertalig, onbeskaaf, slaaf of vry nie. Hier is Christus alles en in almal.”

Ef. 1:3-5 – “Aan God, die Vader van ons Here Jesus Christus, kom al die lof toe! Hy het ons in Christus geseën met al die seëninge van die Gees wat daar in die hemel is. So het Hy, nog voordat die wêreld geskep is, ons in Christus uitverkies om heilig en onberispelik voor Hom te wees. In sy liefde het Hy ons, volgens sy genadige beskikking, toe ook al daarvoor bestem om deur Jesus Christus sy kinders te wees.”

Ef. 2:19 – “Julle is dus nie meer ver van God af nie, nie bywoners nie, maar medeburgers van die gelowiges en lede van die huisgesin van God.”

Ef. 5:29,30 – “... niemand het nog ooit sy eie liggaam gehaat nie. Inteendeel, hy voed en versorg dit, soos Christus met sy kerk doen omdat dit sy liggaam is, waarvan ons lede is.”

Hierdie “nuwe mens” is dus niemand anders as die kerk van Jesus, die ware Bybelse ekklesia nie. Waar Christus Jesus alles is in almal.

As ons dit nog meer moet vereenvoudig, kan ons sê dat die “nuwe mens” eintlik niks en niemand anders is as Jesus Christus, as die Hoof, en Sy Liggaam, die ware Bybelse ekklesia, is nie.

As ons dit werklik verstaan, dan verstaan ons waarom Paulus vir ons sê ons kan nie meer aan die Kerk van Jesus dink as ŉ plek waar verskillende rasse of volke saam kom nie. Dit is net nie ŉ korrekte prentjie van die ware Bybelse ekklesia nie.

Nee, want daar in die ware Bybelse ekklesia is daar nie meer Jood of Griek, of man of vrou, of slaaf of vry mens nie. Al hierdie dinge wat in die verlede mense van mekaar verwyder en geskei het, is nie meer waaroor dit gaan in die ware Bybelse ekklesia nie. Die Bybelse ekklesia is immers ŉ “nuwe mens”, ŉ nuwe mens-spesie, as jy wil. Al hierdie verdelende faktore verdwyn hier en is nie meer relevant nie (Kol. 1:20; 2:14-19).

As ek en jy werklik Christus wil leer ken, Hom wil hoor, aan Hom wil raak, Hom wil sien, Hom wil geniet en Sy volheid wil ervaar, gaan ons ontdek Hy is daar waar Sy Liggaam sonder al hierdie menslike beperkinge en verdelende faktore leer om mekaar en Jesus in hulle midde te geniet.

Dan begin ons iets verstaan van die feit dat ons werklik saam Liggaam van Jesus is. Dat die lewe van Jesus Christus as Persoon nie in 32 n.C. opgehou het toe Hy opgevaar het hemel toe nie. Nee, Christus is steeds nou op aarde fisies teenwoordig in die ekklesia-gemeenskap. 

Waar ons is, is Hy teenwoordig.

Dag 56 – Hoe lyk dit prakties as die ekklesia bymekaar kom
In Mat. 6:10 leer Jesus Sy volgelinge bid: “Laat U koninkryk kom ...”

· Ons het die afgelope tyd mekaar herinner daaraan dat God se plan vir die kerk of ekklesia op aarde geteken kan word op verskillende maniere. Ons is bedoel om...  

· ŉ Bruid te wees vir Sy Seun 
· ŉ Huis of woonplek te wees waarin Hy van dag tot dag hier op aarde woon 
· ŉ Liggaam te wees vir die opgestane, opgevaarde Jesus, om te doen wat Hy wil doen. 
· En om vir God en vir mekaar familie of ŉ gesin te wees.

Natuurlik is al hierdie dinge nie net bedoel om “feite” te wees waarvan ons net met ons kop kan kennis neem nie. Nee, dit is bedoel om prakties deel te wees van ons van dag tot dag se kerk- of ekklesia-ervaring.

Kom ons vra ŉ slag: maar hoe lyk dit as dit prakties gebeur?

Waar gelowige volgelinge van Jesus prakties iets snap van die feit dat hulle deel is van die bruid van Jesus, daar sien en beleef ons hoe gelowiges doelbewus fokus op intieme gemeenskap met ŉ lewende Jesus, as die geliefde Bruidegom, wat deurentyd tussen hulle teenwoordig is.

Hulle sal doelbewus tye skep om na Sy hart en Sy stem te luister, Hom lief te hê en net op Hom te fokus. Gebed in al sy vorms sal ŉ tyd en ŉ plek tussen hulle hê. Daar gaan tye wees waar hulle saam kan mediteer en nadink oor Sy Woord, oor Sy hart, Sy wil en Sy Persoon. En dan gaan daar ook tye wees wat hulle Hom net wil aanbid en hulle wil verwonder aan Sy Persoon, Sy werk en wie Hy is. 

Daar gaan ook gereeld tye wees waar hulle saam die tekens van wyn en brood gaan geniet en wil stil word om geleer te word uit Sy Woord.

Hulle gaan ook doelbewus tye inruim waar hulle Jesus tussen hulle toelaat om deur die gawes van Sy Gees mekaar en andere om hulle te bedien soos wat Hy dit wil doen.

Natuurlik kan van hierdie genoemde dinge gebeur waar elke gelowige alleen is, maar in die besonder gaan gebeur waar ons saam met ander gelowiges byeen is; of dit nou net een of twee ander gelowiges is, en of dit ŉ groot groep gelowiges is waarmee ons saam is.

Kom ek pas dit wat ek tot hier gesê het ten slotte toe op dit wat prakties sal gebeur waar gelowiges in ŉ huis- of selgroep saam is.

Daar gaan ons twee en meer gelowiges saam in ŉ huis of kleinerige plek byeen sien kom net om te fokus op Jesus wat daar tussen hulle en saam met hulle vergader. Hulle gaan doelbewys tye skep om Sy liefde te ervaar en dit te geniet, maar ook waarin hulle Hom terug kan liefhê. 

Dan gaan daar ook tye wees waar hulle mekaar deur hulle getuienis uit eie ervaringe kan leer om “in te prop” in Sy lewe, Sy liefde, Sy verlossing, Sy krag en Sy genade. En waarin hulle mekaar kan vertel van ervaringe waar die liefde van Christus en vir Christus hulle enigste dryfveer, energie en lewe geword het. 

Dan gaan hulle ook doelbewus tyd maak vir Jesus Christus om deur hulle elkeen mekaar en ook ander te bedien met die gawes van Sy Gees.

So gaan ons dan iets beleef van wat in 1 Kor. 14:26 staan: “Hoe moet dit dan wees, broers? Elke keer as julle bymekaarkom, het elkeen gewoonlik ‘n bydrae om te lewer: ‘n psalm, ‘n onderwysing, ‘n openbaring, ‘n ongewone taal of klank, ‘n uitleg daarvan. Sorg dan dat alles tot opbou van die gemeente verloop.”

Dag 57 – Hoe lyk dit prakties waar ons “woonplek van God” is
In ŉ hele klompie gedeeltes in die Bybel sê die Here dat ons as Sy volgelinge Sy “tempel” of “woonplek” op aarde is. Maar die vraag wat ek vandag hieroor wil probeer beantwoord, is die vraag: Hoe lyk dit prakties?

“Erediens” of die samekoms van gelowiges is vir die meeste van ons prakties ŉ byeenkoms waar die grootste gedeelte van die mense teenwoordig in rye agtermekaar sit en waar net ŉ klein klompie mense van een tot 5 “optree” voor die res. Die grootste gedeelte van die “gehoor” is dus maar redelik passief die grootste gedeelte van die tyd.

Luister saam met my na die volgende drie Skrifgedeeltes in die verband.

1 Kor. 14:26 – “Hoe moet dit dan wees, broers? Elke keer as julle bymekaarkom, het elkeen gewoonlik ‘n bydrae om te lewer: ‘n psalm, ‘n onderwysing, ‘n openbaring, ‘n ongewone taal of klank, ‘n uitleg daarvan. Sorg dan dat alles tot opbou van die gemeente verloop.”

1 Pet. 2:5 – “Laat julle as lewende stene opbou tot ‘n geestelike huis, om ‘n heilige priesterdom te wees en geestelike offers te bring wat deur Jesus Christus vir God welgevallig is.”

Heb. 10:24,25 – “Laat ons ook na mekaar omsien deur mekaar aan te spoor tot liefde en goeie dade. Ons moenie van die samekomste van die gemeente af wegbly soos party se gewoonte is nie, maar mekaar eerder aanmoedig om daarheen te gaan, en dit des te meer namate julle die oordeelsdag sien nader kom.”

Lyk vir my, in die vroeg-Christelike gemeentes was die byeenkomste van gelowiges die meeste van die tyd anders as ons belewing vandag daarvan. Iets van hierdie Bybelse waarheid het “gebeur” waar gelowiges mekaar in die byeenkoms van gelowiges vrylik kon bedien met die gawes van die Gees soos wat die Heilige Gees hulle gelei het. 

Kom ek sê dit anders: daar was ruimte en geleentheid vir die lewende God wat tussen Sy mense en in Sy mense woon, om self Sy mense te bedien deur Sy mense, soos en hoe Hy dit wou doen. En wanneer dit gebeur het, het almal dit geweet en ervaar: God self is hier teenwoordig tussen Sy mense!

Dit was natuurlik ook die geheim vir groei in die vroeg-Christelike gemeentes. Van dag een af was die volgelinge van Jesus toegerus en gereed om deur die inwonende Here wat in en tussen hulle was, gebruik te word om God-grootte dinge te doen. Daarom het die byeenkomste van gelowiges plekke en tye geword wat bekend daarvoor was dat die lewende God self daar was. Almal kon dit sien en beleef. Ja, selfs die demoniese magte wat dit daar gewaag het!

Daarom sê Paulus die volgende oor die roeping en taak van die ekklesia of kerk van Jesus daar in Ef. 3:8 tot 11: “Hoewel ek die geringste van al die gelowiges is, het Hy aan my hierdie voorreg gegee om aan die heidennasies die evangelie van die onpeilbare rykdom van Christus te verkondig. Ek moet aan almal bekend maak hoe God, die Skepper van alle dinge, nou sy verborge plan uitvoer nadat Hy dit deur al die eeue geheim laat bly het. 
Maar nou het God die ryke verskeidenheid van sy wysheid deur die kerk bekend laat word aan elke mag en gesag in die hemelruim, soos Hy Hom van ewigheid af al voorgeneem het om dit deur Christus Jesus, ons Here, tot uitvoering te bring.”

Ons moet ook dadelik vir mekaar sê dat hulle byeenkomste ten minste glad nie so passief en stil en stemmig was soos die meeste byeenkomste van die kerk van vandag nie.

Verder het gelowiges destyds besef dat die Here self aan die woord wil kom in byeenkomste van gelowiges. Sy hart was duidelik om vir almal teenwoordig te “wys” Hy is self daar teenwoordig. 

Daarom het hulle groot erns gemaak om vooraf sensitief te wag en te luister na wat in God se hart was om deur elkeen van hulle daar te bedien of te doen soos die Gees hulle lei (1 Kor. 14:26).

Sodat mense kan beleef: Jesus is en woon self hier in al en tussen al Sy mense.

Daarom het elkeen ŉ verwagting gehad dat God hulle dalk kon gebruik. En was hulle oë nie net op een of twee “spesiales” of “geleerdes” van wie al die bediening afgehang het nie.

Dag 58 – Ons is Sy Liggaam op aarde 
Op 21 Mei 32 n.C., volgens ons beste resente berekening, het Jesus Christus, 40 dae na Sy opstanding uit die dood, opgevaar na die hemel.

Die Here sê ŉ merkwaardige ding vir ons hieroor in die Woord. Hy sê dat Jesus gekies het om na Sy hemelvaart, deur die koms en werking van Sy Gees, self in Sy volgelinge, letterlik in hulle lywe, as Sy wêreldwye Liggaam te kom woon om steeds op aarde self mense te kan bedien met Sy lewe, genade, verlossing, genesing, krag en Woord.

Dink ŉ bietjie hieroor na.

Tydens Sy lewe op aarde, in die bietjie meer as 3 jaar se openbare bediening, het die mense verstom gestaan oor alles wat Jesus tussen hulle gedoen het. So lees ons, vertel Petrus daar in Hand. 10:38 die volgende in die verband: “Julle weet van Jesus van Nasaret, dat God Hom met die Heilige Gees gesalf en met krag toegerus het. Hy het rondgegaan, oral goeie werke gedoen en almal gesond gemaak wat in die mag van die duiwel was, want God was by Hom.”

Nou kom die Woord van die Here en sê dat ek en jy na die hemelvaart van Jesus, as deel van Sy Liggaam, deur hierdie selfde Jesus wat in ons woon, gebruik wil word om Sy hande, voete en mond te wees waardeur Hy nou wil werk.

Kom ons dink ŉ bietjie oor die verskillende gawes van die Heilige Gees in hierdie sin na. 

As ŉ mens die gawes van die Gees reg verstaan, is dit inderwaarheid Jesus Christus self wat deur die bonatuurlike werking van die Heilige Gees in en deur ons werk of praat. Die gawe van profesie is wanneer Jesus self deur die Gees aan die woord kom en ŉ woord van profesie vir iemand gee. Die gawe van genesing is inderwaarheid Jesus Christus self wat deur die werking van die Heilige Gees een van ons se hande of mond gebruik om bonatuurlike genesing aan iemand te bedien.

Daarom hoef dit ons nie te verbaas om te lees hoe volgelinge van Jesus destyds mense wat siek was, gesond gemaak het nie. Of selfs armes versorg het nie. Of mense wat onreg beleef het, beskerm en verdedig het nie. Hulle was eenvoudig daar waar mense nood beleef het, of dit nou siekte, sterftes of droogtes was.

Hoeveel keer in die geskiedens het die een of ander siekte of plaag nie deur gemeenskappe getrek (soos tydens die sogenaamde swart griep of polio), wat dan gemaak het dat hele gemeenskappe weggetrek het en daardie siekes en dooies net so agtergelaat het. Dan lees ons hoe dit die Christene was wat agtergebly het om daardie siekes te versorg, om self baie keer in die proses te sterf gedurende daardie tye.

So lees ons hoe een van die Romeinse keisers, wat ŉ ongelowige was, eenmaal in die openbaar “gekla het” oor die feit dat die heidense tempels leeg geloop het omdat Christene nie net na hulle eie mense in nood omgesien het nie, maar ook na die res van die gemeenskap sŉ ook!

Gŉ wonder daar staan in Luk. 4:18 en 19 die volgende oor die salwing wat daar op elke gelowige is op wie die Heilige Gees is: “Die Gees van die Here is op My omdat Hy My gesalf het om die evangelie aan armes te verkondig. Hy het My gestuur om vrylating vir gevangenes uit te roep en herstel van gesig vir blindes, om onderdruktes in vryheid uit te stuur, om die genadejaar van die Here aan te kondig."
Deur die gawes van die Gees wil Jesus, wat self in ons as Sy volgelinge woon, ons gebruik as Sy Liggaam om aan ŉ wêreld om ons te demonstreer hoe lyk dit as Sy koninkryk in hierdie stukkende wêreld vol stukkende mense ŉ sigbare werklikheid word.

Dag 59 – Alles gaan vir die Vader net oor Jesus  
Ons gesels nou reeds vir ŉ hele ruk oor wat die Here alles vir ons oor die kerk of ekklesia sê. En daar is ŉ baie goeie rede waarom ek so lank hieraan spandeer het. 

Kyk ons terug oor die kerkgeskiedenis, moet die meeste van ons erken hoe vasgevang ons was in allerlei tradisionele prentjies en maniere van doen. Soos die Woord daar in Rom. 12:2 sê, al manier hoe ons werklik hartgrondelik kan verander, is wanneer ons God toelaat om ons manier van dink ook hieroor te verander. Ons kan immers net reg leer dink oor die kerk as ons hoor, glo en begin doen wat God self daaroor sê. 

Kom ek som ŉ bietjie op wat ons die afgelope tyd vir mekaar gehelp ontdek het in die Woord. 

Kerk of ekklesia is uiteindelik niks anders as Christus Jesus wat self deur Sy Gees in en tussen ŉ groep of gemeenskap gelowiges woon en besig is nie.

Ek glo dat die meeste van ons hopelik met hierdie definisie sal kan saamstem. 

Almal van ons lees die Bybel met ŉ spesifieke bril. En daardie bril kan veroorsaak dat jy sekere dinge in die Bybel maklik raaksien terwyl jy ander dinge glad nie kan raaksien nie.

So was daar ŉ tyd in my lewe wat ek oortuig was dat die Kerk mense is wat tot bekering gekom het, om nou weer op hulle beurt die evangelie aan ander te verkondig sodat hulle tot bekering kan kom.

In ŉ volgende fase in my lewe was ek so bewus en honger vir die kragwerking van Jesus Christus deur die gawes van die Gees.

Alhoewel ek in al hierdie “fases” in my nadenke oor kerk-wees geweldig belangrike Bybelse waarhede raakgesien en beklemtoon het, was dit nog steeds nie waaroor dit, volgens die Bybel, vir God gegaan het in die ekklesia of kerk nie.

In al hierdie fases het ek net ŉ sekere kant van die ekklesia raakgesien. Ek het besef dat al hierdie dinge waarop ek so gefokus het en wat ek so beklemtoon het, was maar uiteindelik net nog “iets”, net nog ŉ ding wat vir my en andere om my, ai tog, so belangrik was.

Goddank, in die proses, het ek uiteindelik begin ontdek dat alhoewel al hierdie dinge êrens in die groter prentjie van die waarheid inpas (in die totale boodskap van die Bybel), was dit uiteindelik nie waaroor alles te diepste gaan of mag gaan nie.

Uiteindelik het ek ontdek dat dit vir God die Vader alles... alles... alles... net oor Jesus gaan!

Ja, dat dat ek en jy, as volgelinge van Jesus, as Sy kerk of ekklesia, net een ding, of eerder een Persoon, nodig het om werklik Bybelse kerk of ekklesia te wees, en dit is Jesus Christus.

Dit is werklik soos Jesus self daar in Joh. 5:39 en 40 gesê het: “Julle ondersoek die Skrif, omdat julle dink dat julle die ewige lewe daarin kry. En dit is juis die Skrif wat oor My getuig. Tog wil julle nie na My toe kom sodat julle die lewe kan kry nie.”

Daarom lees ons daar in Lukas 24:27,31 en 44 en 45 hoe Jesus self alles op die volgende manier opsom: “Daarna het Hy by Moses en al die profete begin en al die Skrifuitsprake wat op Hom betrekking het, vir hulle uitgelê... Toe gaan hulle oë oop, en hulle het Hom herken, maar Hy het uit hulle gesig verdwyn... Daarna sê Hy vir hulle: ‘Dit is die betekenis van die woorde wat Ek vir julle gesê het toe Ek nog by julle was, naamlik dat alles vervul moet word wat in die wet van Moses en in die profete en psalms oor My geskrywe is.’ Toe open Hy hulle verstand om die Skrif te verstaan.”

In Jesus Christus lê ons totale verlossing en redding. 

Jesus Christus is die Doper met die Gees en Sy gawes. 

Hy is die volle beliggaming van die volledige waarheid waarmee die Vader ons wil bedien. 

As ons tot bekering kom en die nuwe lewe ontvang deur die werking van God se Gees, is dit niks anders as dat Jesus Christus self deur Sy Gees in elkeen van ons kom woon nie.

Jesus Christus, die Koning van alle konings, Here van alle here, Verlosser en Doper met die Gees is voortaan in my lyf deur die werking van Sy Gees. En ek is deel van Sy Liggaam hier op aarde, waarvan Hy die Hoof is.

Daarom, ware volgelinge van Jesus bymekaar is, is Jesus Christus self daar in en tussen hulle. Ware Bybelse ekklesia is dus ŉ byeenkoms van gelowige volgelinge van Jesus met Jesus self as die middelpunt en fokus van daardie byeenkoms.

Paulus sê daar in Korintiërs: Hy is die volledige “ja” van God aan ons in elke sin van die woord. En in Ef. 1:3 sê hy: In Hom is al die “geestelike gawes” wat ons nodig het.

Sien jy wat ek bedoel? Alles, alles, alles... gaan net oor Jesus Christus.

Dag 60 – Jesus  
Laas het ek jou vertel hoe ek ontdek het dat dit vir die Vader net oor Jesus, Sy Seun, gaan. Alles, alles.. alles draai net om Hom.

Daarom sê Jesus self dat Hy en net Hy alleen, die Weg, die Waarheid en die Lewe is.

Daarom staan daar in Kol. 3:11 (en ek sê dit in my eie woorde oor): Hy is Alles in alles.

Die dag toe ek dit begin snap het, het alles in my nadenke oor die kerk en selfs oor my eie roeping en taak as leier in die ekklesia, totaal verander. 

Ek het ontdek dat dit my roeping, as een van God se “gawes” aan die ekklesia of kerk van Jesus (volgens Ef. 4:11 e.v.) is om God se mense te help fokus op Jesus in hulle midde.

Luister of jy ook dit kan hoor in die woorde van Ef. 4:11 tot 16: “En dít is die ‘gawes’ wat Hy ‘gegee het’: apostels, profete, evangeliste, en herders en leraars. Sy doel daarmee was om die gelowiges toe te rus vir hulle diens en vir die opbou van die liggaam van Christus.

So sal ons uiteindelik almal kom tot die werklike eenheid in ons geloof en in ons kennis van die Seun van God. Dan sal ons, sy kerk, soos ‘n volgroeide mens wees, so volmaak en volwasse soos Christus.

Dan sal ons nie meer kinders wees nie; ons sal nie meer soos golwe op en af en heen en weer geslinger word deur elke wind van dwaalleer as vals leraars ons met hulle slinksheid en listigheid op dwaalweë wil wegvoer nie.

Nee, ons sal in liefde by die waarheid bly en so in alle opsigte groei na Christus toe. Hy is immers die hoof, en uit Hom groei die hele liggaam. Die verskillende liggaamsdele pas by mekaar en vorm saam ‘n eenheid. Elkeen van hulle vervul sy funksie, en so bou die liggaam homself op in liefde.”

Daarm is Jesus, en dit wat Hy gedoen en gesê het, die Fondasie van alles in die ware Bybelse ekklesia.

Daarom is Jesus Christus die Bruidegom waarvoor die Bruid haar moet gereed maak en wat die Bruid moet leer liefkry en vertrou vir alles en bo alles in haar lewe.

Daarom is Hy die Hoof van die Liggaam wat totaal in beheer en in bevel moet wees van elke lid van die Liggaam.

Daarom sê Paulus daar in Fil. 3:8 tot 12: “... ek beskou alles as waardeloos, want om Christus Jesus, my Here, te ken, oortref alles in waarde. Ter wille van Hom het ek alles prysgegee en beskou ek dit as verwerplik sodat ek Christus as enigste bate kan verkry en een met Hom kan wees: vrygespreek, nie omdat ek die wet onderhou nie, maar omdat ek in Christus glo. Dit is die vryspraak wat God gee omdat ‘n mens in Hom glo.

Al wat ek wens, is om Christus te ken, die krag van sy opstanding te ondervind en deel te hê aan sy lyding deur aan Hom gelyk te word in sy dood, in die verwagting dat ek self deel sal hê aan die opstanding uit die dood.

Ek sê nie dat ek dit alles al het of die doel al bereik het nie, maar ek span my in om dit alles myne te maak omdat Christus Jesus my reeds Syne gemaak het.”

Daarom is Hy die Een vir wie ons wag. Daarom sê ons saam met die Heilige Gees elke dag in die ware Bybelse ekklesia: Kom, Here Jesus, kom ...!

Dag 61 – Alles in almal 
Dit is merkwaardig om te ontdek dat die uitdrukking “in Christus” of “in Jesus” byna 100 keer in die Nuwe Testament voorkom.

En ons moet verstaan dat dit nie bedoel is om een of ander dogmatiese of teologiese term of stelling te wees waaroor ons dan lekker rasioneel kan gesels of debatteer nie.

Nee, daardie woorde, daardie begrip, is vir ons gees bedoel. Dit is bedoel om ŉ geestelike ervaring en werklikheid in ons lewe te word as volgelinge van Jesus.

Dit is bedoel as ŉ lewenswaarheid waarin ons ons identiteit, waarde, lewe, krag, motivering, hoop en vreugde daagliks moet vind.

Dit is bedoel om ons te help om te ontdek wie ons werklik self is, waar ons ons bevind en waarheen ons oppad is.

Dit is werklik soos wat in die eiendomsbesigheid gedurig gesê word. Dat alles uiteindelik net oor een ding gaan: Posisie ... posisie ... posisie! So gaan alles in ons lewens as volgelinge van Jesus net oor ons posisie “in Christus”; oor wie ons nou in Christus Jesus is.

Ons is verloste, geregverdigde en geheiligde volgelinge van Jesus Christus omdat ons glo wat ons glo ons “in Christus” is en het.

Ons weet dat ons net vir ŉ heilige God aanvaarbaar is, omdat ons “in Christus” is. Ja, en nie omdat ons vir God werk, of gee, of bid, of Bybel lees, of getuig nie.

Dit is asof ons nou in hierdie “Christus-kokon” is. 

Hy is ons lewensruimte.

Hy is ons suurstof.

Hy is ons lewe.

Hy is ons bril en toets vir die waarheid.

Ek sien mos dinge in prentjies. En die twee prentjies wat ek hiervan het is dat ek, eerstens, ingeprop is in hierdie magtigste van magtige kragsentrale waarin al die vorms van krag is (noem dit genade, genesing, vrede, net wat jy wil) wat ek en jy mag nodig kry in hierdie lewe en na hierdie lewe.

Tweedens, is om in Christus te wees hierdie merkwaardige Identiteitskaartjie wat ons toegang gee tot die lewende God se teenwoordigheid enige tyd van die dag of nag, maar wat ons ook toegang gee tot alles wat God sŉ is vir my en jou.

Hoe meer ons dit besef en begin aanvaar as ŉ realiteit, hoe meer beleef ons God se seëninge in ons lewens.

Dit is soos Paulus daar in Kolossense skryf: “Die Seun is die beeld van God, van God wat self nie gesien kan word nie. Die Seun is die Eerste, verhewe bo die hele skepping.

God het deur Hom alles geskep wat in die hemel en op die aarde is: alles wat gesien kan word en alles wat nie gesien kan word nie, konings, heersers, maghebbers, gesagvoerders. Alles is deur Hom en vir Hom geskep.” (Kol. 1:15 en 16)

Verder skryf hy daar in Kol. 2:2 tot 3: “My doel daarmee is dat hulle bemoedig moet word. Hulle moet met liefde aan mekaar verbind wees en saam strewe na diep en volledige insig, sodat hulle God se geheimenis kan ken. Die geheimenis is Christus, en in Hom is al die verborge skatte van wysheid en kennis te vind.”

Christus, alles wie Hy is, alles wat Hy gedoen en nog steeds doen, gesê het en nog steeds sê, is die kokon waarin ons lewe as Sy volgelinge.

Daar ontdek ons Hy is werklik ons Lig, ons Brood, ons Herder, ons Lewe en ons Oorvloed.

Hy is die Een wat ons werklik voltooi, heelmaak en dinge laat sin maak.

Ja, uiteindelik is ons lewe as volgelinge van Jesus maar net hierdie daaglikse proses waar ons meer leer ervaar van wat ons werklik “in Christus” is, kan wees en kan ervaar.

Hy is immers bedoel om Alles in almal van ons te wees.

Dag 62 – Werklik een in Jesus

Deel van die profetiese woord vir 2011 is dat die Here vir ons gesê het dat Hy Sy mense gaan leer om mekaar lief te hê.

Daar is soveel gedeeltes in die Skrif wat dit so volledig uitspel. Kom ek noem net hier ŉ paar daarvan. Seker die bekendste gedeelte is 1 Kor. 13 wat tussen die twee hoofstukke wat oor die eenheid in die Liggaam van Jesus en die hoofstuk oor die gawes van die Gees, en in die besonder, profesie, handel, staan. Dan is daar nog 1 Joh. 3 tot 5, en Jakobus 2.

En hoe kan ons anders as om mekaar daaraan te herinner wat Jesus gesê daar in Joh. 13:34 en 35: “Ek gee julle ‘n nuwe gebod: julle moet mekaar liefhê. Soos Ek julle liefhet, moet julle mekaar ook liefhê. As julle mekaar liefhet, sal almal weet dat julle dissipels van My is.”

Wat ek die afgelope tyd doen oral waar ek kom in God se Liggaam, is om vir gelowiges ŉ foto te wys van die mens se liggaam en vir hulle dan te vra om saam met my aan die voete van Jesus te gaan sit sodat Sy Gees vir ons uit die Woord en deur Sy werking iets kan laat snap van die feit dat ek en jy saam deel is van die een Liggaam van Jesus op hierdie aarde.

Dink ŉ bietjie daaroor na.

Dink ook daaroor na dat die Here self vir ons in die Woord sê, behalwe dat ons deel is van die een Liggaam van Jesus, is Jesus Christus self in elkeen van ons. 

Hoor hoe sê God se Gees dit vir ons as gelowige volgelinge daar in Kol. 1:26 en 27: “Dit is die geheimenis wat eeue en geslagte lank verborge was, maar wat nou geopenbaar is aan die mense wat aan Hom behoort. God het besluit om aan hulle bekend te maak hoe seënryk en heerlik hierdie geheimenis vir die nasies is. Die inhoud daarvan is: Christus is in julle, Hy is julle hoop op die heerlikheid.”

Ek wens kon net vir ŉ paar minute by jou kom sit om vir jou te vertel van die openbaringe wat ek die afgelope tyd ontvang het net hieroor, naamlik dat Jesus, die Christus, die Here van die here, die Verlosser van die wêreld, die Doper met die Gees, self in my en jou woon en is deur Sy Gees. 

Dink ŉ bietjie na oor wat Hy alles verteenwoordig en beliggaam. En dit is alles nou beskikbaar en toeganklik vir my en jou... in ons lyf.

Kom ons draai nou terug na dit wat ons in die verband eerste vir mekaar gesê het, naamlik dat ek en jy ook deel is, intrinsiek verweef en interafhanklik is, van die res van die Liggaam van Jesus. 

Ons kan nie sonder mekaar nie. Ons is totaal van mekaar afhanklik... om dit wat Jesus wil hê moet tussen ons en in ons gebeur, te laat gebeur.

En dit geld nie net vir dit wat daar tussen jou en die gelowiges rondom jou in jou naby-familie van gelowiges in die gemeente of die deel van die Liggaam waarin jy jou tans bevind, moet gebeur nie. Dit geld ook vir dit wat in wyer verband tussen alle gelowiges in die stad of dorp waar jy woon, die provinsie waar jy woon, die land waar jy woon, die kontinent waar jy woon, en tussen jou en die gelowiges dwarsoor die wêreld moet gebeur.

Ons het mekaar nodig.

Deel van die vrug van die Gees se werk in elkeen van ons se lewens is dat Hy ons gaan leer om mekaar lief te hê.

Kom ek sê dit anders: Deel van die feit dat Jesus self in my en in jou lewe, beteken noodwendig dat iets van Sy liefde vir elkeen van Sy mense, elkeen van ons noodwendig moet begin beïnvloed en ook in ons lewens en gedrag moet deurslaan en sigbaar word.

Daarom is dit ŉ feit soos ŉ koei dat ons gaan en moet leer om op ŉ dieper vlak as wat ons van nature dit sou wou doen, mekaar gaan leer liefkry.

Kom ek wees baie prakties hieroor. 

Almal van ons is deursuur en gekontamineer deur die tipiese onafhanklike Westerse individualisme waar elkeen net na hom- of haarself en hulle eie mense en goed gewoond is om na om te sien.

Die Bybel sê, God se hart is dat iets anders in die ware ekklesia op aarde gaan gebeur. In en deur Jesus Christus, deur die werking van die Gees, gaan iets anders in ons begin gebeur. Ons gaan leer om vir mekaar op elke vlak en area in ons lewe  te begin omgee en op ŉ gesonde manier verantwoordelikheid vir mekaar en mekaar se behoeftes te neem. Ons gaan leer wat dit prakties beteken om vir mekaar in Jesus se Naam te begin sorg.

Dit is mos wat dit beteken om mekaar prakties lief te hê.

